
 Hitz beste 

Anjel Lertxundi 

Arnasa galtzen 

Idazkiek arnasa izan dezaten sortu zen puntuazio sistema. Orain bi mila urte pasatxo hasi ziren testuak puntuatzen, baina Errenazimenduan arautu zuten sistema. Ordutsukoa da puntu eta koma, komaren arnasaldi laburraren eta puntuaren geldialdi pausatuagoaren arteko erdibideko deskantsua. Testuaren arnas beteko hauspoa da; euskarak biziki eskertzen du. 

Kontua da frantsesak kezkatuta daudela puntu eta koma desagertzeko zorian omen dagoelako, eta frantsesen kezka barreiatzen hasita dago beste hainbat hizkuntzetara ere: gaztelaniara, besteak beste. 

Euskaraz zer nolako osasuna duen? Berripaper honek atzo zekartzan iritzi artikuluak orraztu eta gero (hamasei denera), aski izan nituen hatzak -eta behatzen premiarik ez-, puntu eta koma guztiak kontatzeko. Kontuan har, gainera, hamar doitatik lau Uxue Apaolazarenak zirela. 

Itotzeko zorian, Juan Garziaren Joskera lantegia-n sartu nintzen arnas bila. 

